
juan antonio alduntzin - Arantzadiko astronomia sailekoa 

«Galdu dugu gauaren berezko iluntasuna» 

Argi kutsadurak fauna eta florari eragiten diola dio Alduntzinek, eta espezie askoren gizakia barne funtzio biologikoak aldatzen dituela. 

AINARA ARGOITIA - DONOSTIA 

Juan Antonio Alduntzin Arantzadiko astronomia saileko kidea da. Orain gutxi, argi kutsaduraren inguruko hitzaldia egin zuen Miramongo Kutxaespazioan (Donostia). Argia ere, neurrian erabiltzekoa dela nabarmendu zuen Alduntzinek. 
Zeri deitzen diozue argiaren kutsadura? 

Kalean argia neurriz kanpo erabiltzeak sortzen duen kutsadurari deitzen zaio. Berez, ingurumen arazo larria da. Hirietako argiek eragiten dute. Izan ere, kale-argiek edo farolek behar baino argi gehiago egiten dute, eta ez dute gainera behar bezala argiztatzen. Argiztatu beharrekoa zuzen-zuzen argiztatu beharrean, inguruko bazter denak argiztatzen dituzte, eta noski, argi asko alferrik galtzen da. Gero, gainera, badago eraikin pribatuen aurrealdeak argitzeko joera ere. Merkataritza gune, poligono industrialen eta enpresa askoren fatxadak gau osoan egoten dira argiarekin. Alferrik galtzen den argi horrek kalte asko eragiten du. 

Noiztik da arazo argia? 

Aspalditik. Hasieran, hiri handietara mugatzen zen, baina azken 20-30 urteetan asko zabaldu da. Egun, herri txikietako eta nekazaritza guneetako gauak ere ez dira garai batekoak bezain ilunak. Gauaren berezko iluntasuna galdu dugu. Askotan herritik ehunka kilometrora ere ez dugu gau ilunik topatuko. Eta horren ondorioak oso larriak dira. 

Zeintzuk dira ondorio horiek? 

Ondorio asko ditu eta bat bakarra ere ez da ona. Horietako asko, gainera, ez dira ezagutzen eta, horrenbestez, jendea ez da jabetzen argi kutsadurak duen eraginaz. Kutsadura isila deitzen diogu guk. Ondorio nagusia lehen esan dizudana da: gaueko iluntasuna galtzea. Horren ondorioz, askotan ezin izaten dira astroak behatu, ezta fenomeno astronomikoak ere. Horregatik, behatokietako profesionalak eta astronomia zaleak izan ziren arazo honetaz jabetzen lehenengoak. Edozelan ere, baditu ondorio larriagoak ere. 
Esaterako? 

Argi kutsadurak kalte handia egiten die fauna eta florari. Izan ere, naturak lan handia egiten du gauez; egunez baino gehiago. Gehiegizko argi horrek animalia eta landare espezie askoren funtzio biologikoak aldatzen ditu. Frogatuta dago, esaterako, argi kutsadurak animalia askoren ugalketa funtzioei eta migrazio-jokaerei eragiten diela. Era berean, ekosistemako orekari ere eragin diezaioke, eta garbi dago, bioaniztasunari ere eragiten diola. Argi arrotzak ere kalte handiak eragiten ditu. 

Zeri deitzen diozu argi arrotza? 

Behar bezala zuzendu gabe dauden farolek egiten duten argiari esaten zaio arrotza. Askotan, kale-argiek kalea argitu beharrean inguruko eraikinak argitzen dituzte. Hala, gerta daiteke kaleko farola batek etxe barrua ere argitzea, eta hori enbarazu handia izan daiteke han bizi direnentzat. Etxe askotan pertsiana guztiz jaitsi behar da, gauez iluntasuna izateko. Eta batzuetan ez da hori egiteko gogorik egoten, udan esaterako. Horrek loezina eta estresa ere eragin ditzake. Bada gehiago ere. Haurren eta nerabeen hazkuntza guruin-hormona batzuk kontrolatzen dute eta horiek, lo dauden bitartean, aktibatu egiten ditu iluntasunak. Iluntasunik ez badago, baina, askok ez dute ganoraz lo egiten, ez dute atsedenik hartzen, eta hormona horiek ere ez zaizkie aktibatzen. 

Ondorio ekonomikoekin konbentzituko dituzu errazen agintariak. 

Bai, gaur egungo ikuspuntutik horixe izango litzateke ondorio larriena askorentzat. Argi artifiziala argi elektrikoa da, eta argindarra ordaindu egin behar da. Larregizko argiztapena oso garestia da. Kostu ekonomikoaz gain, baina, ingurumenari egiten dion kaltea ere aintzat hartu behar da. Kontuan izan behar dugu argindar horren zati handi bat iturri kutsatzaileetatik datorrela. Erdia inguru zentral termikoetatik dator, eta beste %25 inguru zentral nuklearretatik. Zentral termikoek erregai fosilak erabiltzen dituzte, eta ondorioz, karbono dioxidoa isurtzen dute uneoro, argindarra sortu ahal izateko. Eta denok dakigu karbono dioxido gasak direla klima aldaketaren eragile nagusiak, eta Kyotoko Protokoloa ez betetzearen arrazoia. Zentral nuklearrek ez dute karbono dioxidorik isurtzen, baina, hondakin erradioaktiboak sortzen dituzte. Eta inork ez daki hondakin toxiko horiekin zer egin. 

Argia zentzuz erabili behar dela esan izan duzu, baina askok ez duela sinesten bestela erabil daitekeenik. Zer esan nahi duzu?Neurriz kanpo egiten den guztia da txarra. Horretaz jabetu behar dugu. Baina arazo bat dago: argia ondasun preziatu bat da askorentzat, eta ondasun horiek urriak izan ohi direnez, jendeak ez du sinesten argia neurriz kanpo erabil daitekeenik. 

Herrialde batzuetan, Kanadan esaterako, iluntasunerako esparruak ezarri dira. Zer iruditzen zaizkizu ekimen horiek? 

Kanariar uharteetan ere egin dute hori, La Palma eta Tenerife uharteetan. Munduko behatoki astronomikorik garrantzitsuenetako batzuk bertan daudelako egin dute. Bi aukera zeuden: behatokiak itxi, edo zerua ilun mantendu, behaketak egin ahal izateko. Frantzian badago argiak kutsatu ez duen eskualde bat. Leku hori babesteko kanpainak abiatu dituzte berriki. Edozelan ere, ez zait iruditzen irtenbide ona denik. Horrekin ez dugu arazoa konpontzen. 
Ez du ematen konponbide erraza duenik. 
Zaila ere ez da. Irtenbide tekniko erraza du. Badakigu farola egokiak zeintzuk diren, badakigu behar bezala argiztatzea zer den eta zelan egin daitekeen. Kale-argi denak aldatzea garestia da, baina errentagarria da. Teknikoki egin daiteke, beraz ez dago aparteko arazorik. Pentsaera aldatu behar dugu, eta argiztatu beharrekoa bakarrik argitu. Zertarako jartzen dugu argia inor ez dabilen lekuetan? 
Lapurrak uxatzeko akaso? 
Argi askoko lekua seguruagoa den ustea ez da guztiz zuzena. Garbi dago bi farola dauden kale batean baino seguruago sentituko garela hogei dauden lekuan, baina sentsazio psikologikoa da hori. Agian, bai, agian argia jarri behar da gauez ixten duten enpresa baten inguruan, baina edozelan ere, ez gaur jartzen den beste. Egun, atentzioa emateko jartzen dute askok horrenbeste argi, harrokeriaz. Honen inguruan beste teoria bat ere badute batzuek: uxatu beharrean, lapurrak erakarri egiten dituela argiak. 

